
Ատենախոսության ընդհանուր բնութագիրը 
 

Հետազոտության թեմայի արդիականությունը։ Հայկական ԽՍՀ 
Գերագույն Խորհրդի կողմից 1990թ. օգոստոսի 23-ին ընդունված «Հայաստանի 
անկախության մասին» հռչակագրով դրվեց պետականության կայացման 
գործընթացի իրավական հիմքը: Պետականության կերտման ճանապարհին 
առաջնային քայլերից էր Հայաստանի Հանրապետության (այսուհետ` նաև ՀՀ) 
Սահմանադրության ընդունումը: 1995թ. հուլիսի 5-ին հայ ժողովուրդը, հիմք 
ընդունելով «Հայաստանի անկախության մասին» հռչակագրում 
հաստատագրված հայոց պետականության հիմնարար սկզբունքները և 
համազգային նպատակները, ընդունեց ՀՀ Սահմանադրությունը` ամրագրելով 
նաև ներկայացուցչական ժողովրդավարության հայեցակարգը: ՀՀ 
Սահմանադրության 2-րդ հոդվածը հռչակում է. «Հայաստանի 
Հանրապետությունում իշխանությունը պատկանում է ժողովրդին: 
Ժողովուրդն իր իշխանությունն իրականացնում է ազատ ընտրությունների, 
հանրաքվեների, ինչպես նաև Սահմանադրությամբ նախատեսված պետական 
և տեղական ինքնակառավարման մարմինների ու պաշտոնատար անձանց 
միջոցով: Իշխանության յուրացումը որևէ կազմակերպության կամ անհատի 
կողմից հանցագործություն է»: Այսինքն, ՀՀ Սահմանադրությունը 
նախատեսում է ժողովրդի կողմից իր իշխանության իրականացման երկու 
եղանակ` անմիջական և ներկայացուցչական մարմինների միջոցով: 

Հայաստանի Հանրապետությունում ներկայացուցչական մարմին է 
հանդիսանում նաև Ազգային ժողովը, որը Սահմանադրության 62-րդ հոդվածի 
համաձայն` իրականացնում է օրենսդիր իշխանությունը: Օրենսդրական 
գործունեությունն այս ժողովրդական ներկայացուցչական մարմնի հիմնական, 
առաջնային, սակայն ոչ միակ լիազորությունն է: Ազգային ժողովն 
օրինաստեղծ գործունեությունից բացի մի շարք լիազորություններ ունի նաև 
ֆինանսների, արտաքին հարաբերությունների, պաշտպանության և ազգային 
անվտանգության, պետական մարմինների ձևավորման, պաշտոնատար 
անձանց նշանակման կամ ընտրության, պետական մարմինների և 
պաշտոնատար անձանց գործունեության վերահսկողության և այլ 
ոլորտներում: Սակայն այս գործառույթներն Ազգային ժողովն արդյունավետ 
չի կարող իրականացնել, եթե պատգամավորներն օժտված չլինեն անհրաժեշտ 
մանդատով, չունենան համապատասխան լիազորություններ, ապահովված 
չլինեն այդ լիազորություններն իրականացնելու բավարար երաշխիքներով, 
համարժեք պատասխանատվություն չկրեն իրենց պարտականությունները 
չկատարելու կամ ոչ պատշաճ կատարելու համար: Պատգամավորի 

կարգավիճակի հենց այս և մյուս ոչ պակաս կարևոր տարրերի` 
լիազորությունների ծագման, դադարման և ժամկետի իրավական 
կարգավորման հիմնախնդիրների լուծմանն ուղղված և գիտականորեն 
հիմնավորված առաջարկությունների ներկայացմանն է նվիրված սույն 
հետազոտությունը:  

Ատենախոսության բովանդակությունից ակնհայտ է դառնում, որ 
ներկայումս Հայաստանի Հանրապետությունում առկա են Ազգային ժողովի 
պատգամավորի կարգավիճակի և դրա` վերը նշված կառուցվածքային 
տարրերի իրավական կարգավորման վերաբերյալ դեռևս ամբողջությամբ 
չբացահայտված և չլուծված բազմաթիվ հիմնախնդիրներ, որոնց լուծմանն 
ուղղված գիտականորեն հիմնավորված առաջարկությունների ներկայացումը 
կարող է ունենալ արժեքավոր գիտագործնական նշանակություն: 

Թեմայի գիտական հետազոտման աստիճանը: Ընդհանուր առմամբ, 
պատգամավորի իրավական կարգավիճակն ուսումնասիրվել է հայ և 
օտարազգի հեղինակների կողմից, ովքեր քննարկել են պատգամավորի 
իրավական կարգավիճակի վերաբերյալ թե՛ տեսական և թե՛ գործնական 
խնդիրներ: 

Դեռևս 1999 թվականին «ՀՀ Ազգային ժողովի պատգամավորի 
կարգավիճակը» վերտառությամբ թեկնածուական ատենախոսություն է 
պաշտպանել Ա. Լ. Կուբանյանը, ով տեսական և պատմական հարցերի հետ 
միաժամանակ անդրադարձել է նաև պատգամավորի կարգավիճակի 
իրավական կարգավորման որոշ հիմնախնդիրների: Սակայն այդ 
աշխատանքը չի կարելի համարել պատգամավորի կարգավիճակի 
իրավական կարգավորման հիմնախնդիրների վերաբերյալ համալիր 
գիտական հետազոտություն, քանի որ հեղինակն ընդհանրապես չի 
անդրադարձել պատգամավորի իրավական կարգավիճակի այնպիսի 
կարևորագույն տարրերի, ինչպիսիք են պատգամավորի լիազորությունների 
ծագումը, պատգամավորի պարտականությունները և 
պատասխանատվությունը, պատգամավորի գործունեության 
կազմակերպական երաշխիքները: 

Հայաստանի Հանրապետության Ազգային ժողովի պատգամավորի 
կարգավիճակի իրավական կարգավորման որոշ խնդիրների իրենց 
աշխատանքներում անդրադարձել են նաև Գ. Ս. Կոստանյանը, Հ. Հ. 
Հակոբյանը, Հ. Ի. Քոչարյանը և ուրիշներ: Սակայն սույն աշխատանքը ՀՀ 
Ազգային ժողովի պատգամավորի կարգավիճակի իրավական կարգավորման 
հիմնախնդիրների համալիր հետազոտության տեսանկյունից առաջին 
գիտական հետազոտությունն է: 

Հետազոտության օբյեկտը և առարկան: Հետազոտության օբյեկտն է 
Ազգային ժողովի պատգամավորի կարգավիճակի իրավական կարգավորման 
հիմնախնդիրները Հայաստանի Հանրապետությունում: 

Հետազոտության առարկան են. 
1) խորհրդարանների կամ երկպալատ խորհրդարանների դեպքում` 

ստորին պալատների անդամների իրավական կարգավիճակի և դրա 
կառուցվածքային տարրերի վերաբերյալ գիտական տարբեր մոտեցումները, 
տեսական աղբյուրներում արտահայտված հիմնական տեսակետները, 

2) Հայաստանի Հանրապետության և այլ երկրների 
սահմանադրություններում և ընթացիկ օրենքներում ամրագրված 
պատգամավորի իրավական կարգավիճակի կամ դրա առանձին 
կառուցվածքային տարրերի վերաբերյալ դրույթները, 

3) պատգամավորի իրավական կարգավիճակի առանձին տարրերի 
վերաբերյալ ՀՀ սահմանադրական դատարանի որոշումները, 

4) պատգամավորի իրավական կարգավիճակի առանձին տարրերի 
վերաբերյալ միջազգային կազմակերպությունների ակտերը և փաստաթղթերը: 

Հետազոտության նպատակը և խնդիրները: Ատենախոսության 
նպատակն է ներկայացնել ՀՀ Ազգային ժողովի պատգամավորների 
կարգավիճակի իրավական կարգավորման հիմնախնդիրների լուծմանն 
ուղղված գիտականորեն հիմնավորված, այլ երկրների 
սահմանադրաիրավական պրակտիկայում փորձարկված և մեր իրավական 
համակարգի առանձնահատկությունները հաշվի առնող գործնական 
առաջարկություններ:  

Նշված նպատակներին հասնելու համար առաջադրվել են հետևյալ 
խնդիրները. 

1) բացահայտել ատենախոսության տեսական հիմք հանդիսացող 
պատգամավոր, կարգավիճակ, իրավական կարգավիճակ և այլ եզրույթների 
բովանդակությունը և պատգամավորի իրավական կարգավիճակի 
կառուցվածքը, 

2) ՀՀ Ազգային ժողովի պատգամավորի կարգավիճակի 
հիմնախնդիրների լուծման հնարավոր տարբերակների բացահայտման 
նպատակով ուսումնասիրել այլ երկրների իրավական ակտերը և 
սահմանադրաիրավական պրակտիկան, 

3) ուսումնասիրության արդյունքում ընտրել ՀՀ Ազգային ժողովի  
պատգամավորի կարգավիճակի իրավական կարգավորման 
հիմնախնդիրների լուծման լավագույն տարբերակները` հաշվի առնելով 

Հայաստանի Հանրապետության իրավական համակարգի 
առանձնահատկությունները, 

4) ներկայացնել ՀՀ Ազգային ժողովի պատգամավորի կարգավիճակի 
իրավական կարգավորման հիմնախնդիրների լուծման նոր մոտեցումներ, 

5) առաջադրել ՀՀ Ազգային ժողովի պատգամավորի կարգավիճակի 
իրավական կարգավորման հիմնախնդիրների լուծմանն ուղղված կոնկրետ 
առաջարկություններ: 

Հետազոտության նորմատիվ-իրավական և տեսական հիմքերը: 
Աշխատության հիմքում ընկած են Հայաստանի Հանրապետության և 
բազմաթիվ երկրների սահմանադրություններ, ինչպես նաև միջազգային 
իրավական փաստաթղթեր, «Ազգային ժողովի կանոնակարգ» ՀՀ օրենքը, 
պատգամավորի կարգավիճակին առնչվող Հայաստանի Հանրապետության և 
այլ երկրների օրենքներ, ՀՀ սահմանադրական դատարանի առանձին 
որոշումներ: 

Ատենախոսության տեսական հիմքն առավելապես պատգամավորի 
իրավական կարգավիճակին և դրա առանձին կառուցվածքային տարրերին 
նվիրված հայ և օտարազգի շատ հեղինակների գիտական աշխատություններն 
են` ատենախոսություններ, սեղմագրեր, մենագրություններ, գիտական 
հոդվածներ: Մասնավորապես, ատենախոսության մեջ օգտագործվել են հայ 
հեղինակներից Ս. Ա. Ավագյանի, Հ. Մ. Խաչատրյանի, Ա. Լ. Կուբանյանի. Ռ. Խ. 
Հակոբյանի և այլոց, օտարազգի հեղինակներից Մ. Վ. Վարլենի, Ա. Վ. Զինովևի, 
Ա. Ա. Բեզուգլովի, Օ. Մ. Մատվեևայի, Զ. Ն. Օմարովայի, Ն. Է. Լեբեդևայի, Ի. Պ. 
Օկուլիչի, Ն. Վ. Վիտրուկի, Ն. Է. Շիշկինայի, Լ. Գ. Վասկովայի, Ա. Ն. 
Դիդենկոյի, Օ. Մ. Դորոնինայի, Օ. Ե. Կուտաֆինի, Ա. Յա. Յարմատովի, Ի. Ս. 
Դանիլովի, Ս. Վ. Բոշնոյի, Ա. Ի. Աբրամովայի, Կ. Ա. Աբդուկադիրովի, Ա. Տ. 
Կարասևի, Է. Մայի, Մ. Վ. դեր Հուլստի, Մ. Հայնցեի, Մ. Պրելոյի, Դ. Շվարցի, Մ. 
Ամելլերի, Ս. Ջոն Բակերի, Մ. Վիբերգի, Պ. ժանի, Գ. Պովերի, Յ. Վայցհոնգի և 
ուրիշների աշխատությունները: 

Որպես տեսական հիմք օգտագործվել են նաև միջազգային 
կազմակերպությունների խորհրդաժողովների և պատգամավորի 
կարգավիճակին առնչվող գիտաժողովների վերլուծական նյութեր, 
սահմանադրական, խորհրդարանական և իրավունքի այլ ճյուղերի 
վերաբերյալ դասագրքեր և ուսումնական ձեռնարկներ, իրավաբանական և 
լեզվաբանական բառարաններ, այլ գրականություն:  

Հետազոտության մեթոդաբանական հիմքը: Հեղինակի կողմից 
հետազոտության ընթացքում կիրառվել են տարբեր մեթոդներ, այդ թվում` 
պատմական, դիալեկտիկական, վերլուծական, իրավահամեմատական, 

լեզվատրամաբանական, համակարգակառուցվածքային և այլն: Այդ 
մեթոդների միաժամանակյա կիրառման արդյունքում է հնարավոր եղել 
հասնել ատենախոսության նպատակի իրականացմանը և հեղինակի կողմից 
առաջադրված խնդիրների լուծմանը:  

Հետազոտության գիտական նորույթը: Հետազոտության գիտական 
նորույթը կայանում է նրանում, որ հեղինակն անդրադառնում է ՀՀ Ազգային 
ժողովի պատգամավորի կարգավիճակի իրավական կարգավորման այնպիսի 
հիմնախնդիրների, որոնք սույն ատենախոսությունում առաջադրված 
ասպեկտներով դեռևս չեն քննարկվել այլ հետազոտողների կողմից: 
Միաժամանակ հեղինակը, անդրադառնալով նաև ՀՀ Ազգային ժողովի 
պատգամավորի կարգավիճակի իրավական կարգավորման այն 
հիմնախնդիրներին, որոնք նախկինում այլ հեղինակների կողմից 
բացահայտվել են, առաջարկում է այդ հիմնախնդիրների լուծման նոր 
մոտեցումներ, որոնցում նույնպես արտահայտված է ատենախոսության 
գիտական նորույթը:  

ՀՀ Ազգային ժողովի պատգամավորի կարգավիճակի իրավական 
կարգավորման հիմնախնդիրների ամբողջական բացահայտման և դրանց 
լուծման առաջարկությունների ներկայացման անհրաժեշտությունից ելնելով` 
հեղինակն անդրադարձել է նաև պատգամավորի իրավական կարգավիճակին 
առնչվող առանձին տեսական խնդիրների և ուսումնասիրության արդյունքում 
հանգել որոշակի եզրակացությունների: 

Հայաստանի Հանրապետությունում Ազգային ժողովի պատգամավորի 
կարգավիճակի իրավական կարգավորման հիմնախնդիրների 
հետազոտության արդյունքում առաջադրվել են պաշտպանության 
ներկայացվող հետևյալ դրույթները. 

1. Ժամանակակից ժողովրդական ներկայացուցչության պայմաններում 
ազատ և հրամայական մանդատների հետ միասին նպատակահարմար է 
տարբերակել պատգամավորական մանդատի մեկ այլ տարատեսակ` 
կուսակցական մանդատ, որն ունի իր առանձնահատկությունները, ինչպես 
նաև դրական և բացասական գծերը: 

2. Հաշվի առնելով հարցի առավել կարևորությունն ու էական լինելը` 
նպատակահարմար է ՀՀ Սահմանադրությամբ ամրագրել, թե որ ընտրական 
համակարգով են ընտրվելու պատգամավորները: 

Ըստ այդմ, եթե ամրագրվի, որ պատգամավորներն ընտրվելու են 
մեծամասնական ընտրական համակարգով կամ համամասնական 
ընտրակարգի այնպիսի տարբերակով, որի դեպքում ընտրողը ձայնը տալիս է 
որևէ քաղաքական ուժի` առանձին դիրքորոշում արտահայտելով 

կուսակցության համամասնական ընտրական ցուցակներում ներկայացված 
թեկնածուների վերաբերյալ, ապա հարկավոր կլինի պահպանել ՀՀ 
Սահմանադրության 66-րդ հոդվածի առաջին պարբերության այն դրույթի 
բովանդակությունը, որի համաձայն պատգամավորը կաշկանդված չէ 
հրամայական մանդատով, առաջնորդվում է իր խղճով և համոզմունքներով: 
Միաժամանակ հարկ է ՀՀ Սահմանադրության մեջ հստակեցնել 
պատգամավորի մանդատի հատկանիշները: Մասնավորապես, 
նպատակահարմար է ՀՀ Սահմանադրության 66-րդ հոդվածի առաջին 
պարբերության ձևակերպման մեջ նախատեսել այսպիսի դրույթ. 
«Պատգամավորը ներկայացնում է ողջ ժողովրդին»:  

Համամասնական ընտրակարգի այնպիսի տարբերակի ամրագրման 
դեպքում, երբ ընտրողը ձայնը տալիս է որևէ քաղաքական ուժի` առանձին 
դիրքորոշում չարտահայտելով կուսակցության համամասնական ընտրական 
ցուցակներում ներկայացված թեկնածուների վերաբերյալ, ՀՀ 
Սահմանադրության 66-րդ հոդվածի առաջին պարբերության վերոհիշյալ 
դրույթը պարզապես կորցնում է իր նշանակությունը, հետևաբար անհրաժեշտ 
կլինի այն բացառել ՀՀ Սահմանադրությունից: Այս համակարգի 
նախատեսման դեպքում առաջարկվում է պատգամավորի լիազորությունների 
դադարման լրացուցիչ հիմք նախատեսել: 

Եթե ամրագրվեն տարբեր համակարգեր պատգամավորների տարբեր 
քանակների ընտրության համար, անհրաժեշտ կլինի առանձին նշել 
յուրաքանչյուր համակարգով ընտրված պատգամավորների մանդատի 
բնույթը:  

3. Անհրաժեշտ է ՀՀ Սահմանադրության 67-րդ հոդվածում ամբողջական 
դարձնել պատգամավորի լիազորությունների դադարման հիմքերը` 
նախատեսելով նաև. 

- պատգամավորի գրանցումը չեղյալ հայտարարելու մասին ՀՀ 
սահմանադրական դատարանի որոշումը, 

- պատգամավորի մահվան փաստը, 
- պատգամավորի` այլ երկրի քաղաքացիություն ձեռք բերելու 

հանգամանքը:  
Եթե ՀՀ Սահմանադրությամբ ամրագրվի պատգամավորների 

ընտրության համամասնական ընտրակարգի այնպիսի տարբերակ, երբ 
ընտրողը ձայնը տալիս է որևէ քաղաքական ուժի` առանձին դիրքորոշում 
չարտահայտելով կուսակցության համամասնական ընտրական 
ցուցակներում ներկայացված թեկնածուների վերաբերյալ, հարկավոր կլինի 



9 

պատգամավորի լիազորությունների դադարման լրացուցիչ հիմք նախատեսել: 
Առաջարկում ենք այն ձևակերպել հետևյալ կերպ. 

«Պատգամավորի լիազորությունները դադարում են, եթե նա դուրս է եկել 
կամ հեռացվել է այն կուսակցությունից, որի ընտրական ցուցակով դարձել է 
պատգամավոր: Կուսակցությունների դաշինքի դեպքում պատգամավորի 
լիազորությունները դադարում են, եթե նա դուրս է եկել կամ հեռացվել 
դաշինքը կազմող կուսակցությունից:  

Եթե կուսակցության ընտրական ցուցակով (կուսակցությունների 
դաշինքի ընտրական ցուցակով) պատգամավոր է ընտրվել այդ 
կուսակցության անդամ չհանդիսացող (կուսակցությունների դաշինքի 
դեպքում` կուսակցությունների դաշինքում ընդգրկված որևէ կուսակցության 
անդամ չհանդիսացող) անձը, համապատասխան կուսակցության ղեկավար 
մարմինը (կուսակցությունների դաշինքի դեպքում` բոլոր 
կուսակցությունների ղեկավար մարմինները միաժամանակ) կարող է (են) 
որոշում կայացնել պատգամավորին խմբակցությունից հեռացնելու և նրա 
լիազորությունները դադարեցնելու մասին: Ընդ որում, պատգամավորը կարող 
է հեռացվել խմբակցությունից, եթե նա կատարել է այնպիսի 
գործողություններ, որոնք հիմք կլինեին պատգամավորին հեռացնելու տվյալ 
խմբակցությունը կազմող կուսակցությունից (կուսակցությունների դաշինքի 
մաս կազմող կուսակցությունից), եթե նա լիներ այդ կուսակցության անդամ:  

Պատգամավորն իրավունք ունի կուսակցությունից կամ 
խմբակցությունից իրեն հեռացնելու մասին որոշումները բողոքարկել ՀՀ 
սահմանադրական դատարան»: 

4. Առաջարկվում է սահմանափակել ներկայացված օրենքի նախագծից 
հրաժարվելու պատգամավորների իրավունքը` ամրագրելով, որ այն կարող է 
հետ վերցվել մինչև ՀՀ Ազգային ժողովի կողմից երկրորդ ընթերցմամբ 
ընդունվելը: Միևնույն ժամանակ նպատակահարմար է նախատեսել 
կառուցակարգ, համաձայն որի պատգամավորը կարող է իր ներկայացրած 
օրենսդրական նախաձեռնությունը գրավոր համաձայնությամբ փոխանցել 
մեկ այլ պատգամավորի: Այս դեպքում օրենսդրական նախաձեռնության նոր 
սուբյեկտը կօժտվի նույն լիազորություններով, ինչ օրենսդրական 
նախաձեռնությունն սկզբում ներկայացրած պատգամավորը:  

5. Նպատակահարմար է ՀՀ Սահմանադրությամբ հարցապնդում 
ներկայացնելու իրավունք տրամադրել նաև որոշակի թվով 
պատգամավորների: Միևնույն ժամանակ անհրաժեշտ է հարցապնդման 

հեղինակին իրավունք վերապահել հարցապնդման արդյունքում ՀՀ 
Սահմանադրության 84-րդ հոդվածով սահմանված կարգով կառավարությանն 
անվստահություն հայտնելու մասին որոշման նախագիծ ներկայացնել: 

6. Նպատակահարմար է ՀՀ Սահմանադրությամբ ամրագրել, որ 
պատգամավորն իր պատգամավորական լիազորությունների ժամկետում և 
դրանից հետո չի կարող հետապնդվել և պատասխանատվության ենթարկվել 
ոչ միայն Ազգային ժողովում, այլ նաև դրանից դուրս իրականացրած իր 
կարգավիճակից բխող գործողության` արտահայտած կարծիքի համար: 
Միևնույն ժամանակ այդ կարծիքը պետք է ոչ միայն զրպարտություն, 
վիրավորանք չպարունակի, այլ նաև ցանկացած արարք, որոնց համար 
պատասխանատվություն է նախատեսված Հայաստանի Հանրապետության 
օրենսդրությամբ: 

7. Առաջարկվում է. 
- ՀՀ Սահմանադրությունից բացառել պատգամավորին որպես 

մեղադրյալ ներգրավելու համար Ազգային ժողովից համաձայնություն 
ստանալու պահանջը և փոխարենը նախատեսել դրույթ, համաձայն որի 
պատգամավորի վերաբերյալ քրեական գործը չի կարող հանձնվել 
դատարանին առանց Ազգային ժողովի համաձայնության, 

- ՀՀ Սահմանադրության մեջ նախատեսել դրույթ, համաձայն որի 
առանց Ազգային ժողովի համաձայնության պատգամավորը ոչ միայն չի 
կարող կալանավորվել, այլ նաև ցանկացած այլ կերպ զրկվել անձնական 
ազատությունից (բացառությամբ ՀՀ Սահմանադրության 66-րդ հոդվածի 4-րդ 
մասով նախատեսված դեպքի), 

- ՀՀ Սահմանադրությունից բացառել պատգամավորի նկատմամբ 
դատական կարգով վարչական պատասխանատվության ենթարկելու հարց 
հարուցելու համար Ազգային ժողովից համաձայնություն ստանալու 
պահանջը: 

Հետազոտության տեսական և գործնական նշանակությունը: 
Հետազոտության մեջ տեղ գտած տեսական դրույթները և եզրահանգումները 
կարող են օգտագործվել «Սահմանադրական իրավունք», «Համեմատական 
սահմանադրական իրավունք», «Խորհրդարանական իրավունք» և բոլոր այն 
դասընթացներում, որոնցում տարբեր տեսանկյուններից այս կամ այն չափով 
քննարկվում են պատգամավորի իրավական կարգավիճակի կառուցվածքային 
տարրերը: 

Սույն աշխատանքը կարող է օգտակար լինել նաև դրանում արծարծված 
բազմաթիվ հարցերի վերաբերյալ հետագա գիտական հետազոտություններ 
կատարող հեղինակների համար: 

Ատենախոսության մեջ ներկայացված եզրակացությունները և 
գիտականորեն հիմնավորված առաջարկությունները կարող են օգտակար 
լինել ՀՀ Սահմանադրության մեկնաբանման հարցում և կիրառվել 
սահմանադրական փոփոխությունների ժամանակ: Մասնավորապես, ՀՀ 
Նախագահի 2013 թվականի սեպտեմբերի 4-ի թիվ ՆՀ-207-Ն հրամանագրով 
ստեղծվել է Հայաստանի Հանրապետության Նախագահին առընթեր 
սահմանադրական բարեփոխումների մասնագիտական հանձնաժողով, որը 
մշակելու է սահմանադրական բարեփոխումների նախագիծ: 
Ատենախոսությունում բազմաթիվ են առաջարկությունները կապված ՀՀ 
Սահմանադրության առանձին դրույթների փոփոխության և նոր դրույթների 
ամրագրման անհրաժեշտության հետ: Այդ առաջարկությունները և 
կատարված եզրահանգումները կարող են օգտագործվել նախատեսվող և 
հետագա սահմանադրական փոփոխությունների ժամանակ: 

Հետազոտության մեջ տեղ գտած տեսական եզրահանգումներն ու 
գործնական առաջարկությունները կարող են օգտագործվել պատգամավորի 
կարգավիճակին վերաբերող բոլոր իրավական նորմերը համախմբող մեկ 
միասնական ամբողջական իրավական ակտի` «Պատգամավորի 
կարգավիճակի մասին» ՀՀ օրենքի ընդունման ժամանակ: Մինչև նշված 
օրենքի ընդունումը հետազոտության արդյունքները կարող են օգտագործվել 
նաև պատգամավորի կարգավիճակի առանձին տարրերի վերաբերյալ 
դրույթներ պարունակող օրենքներում անհրաժեշտ փոփոխություններ 
կատարելիս և նպաստել այդ օրենքներում տեղ գտած` սույն 
հետազոտությանը վերաբերող իրավական նորմերի ճիշտ կիրառությանը: 

Հետազոտության արդյունքների փորձարկումը: Ատենախոսության 
հիմնական դրույթները քննարկվել են ԵՊՀ իրավագիտության ֆակուլտետի 
սահմանադրական իրավունքի ամբիոնի նիստերում: Հետազոտության 
արդյունքներն արտացոլված են հեղինակի կողմից հրապարակված գիտական 
հոդվածներում: 

Հետազոտության կառուցվածքը: Ատենախոսության կառուցվածքը 
պայմանավորված է հետազոտության օբյեկտով, առարկայով և 
նպատակներով: Ատենախոսությունը բաղկացած է ներածությունից, ութ 
պարագրաֆ պարունակող երեք գլուխներից, եզրակացությունից և 
գրականության ցանկից: 

Ատենախոսության ներածությունում հիմնավորվում է հետազոտության 
թեմայի արդիականությունը, ներկայացվում են թեմայի գիտական 
հետազոտման աստիճանը, հետազոտության օբյեկտը և առարկան, նպատակը 
և խնդիրները, ատենախոսության նորմատիվ-իրավական, տեսական և 
մեթոդաբանական հիմքերը, տեսական և գործնական նշանակությունը, 
արդյունքների փորձարկումը, կառուցվածքը, ընդգծվում է գիտական նորույթը, 
առաջադրվում են պաշտպանության ներկայացվող դրույթները։ 

Ատենախոսության առաջին գլուխը` «ՀՀ Ազգային ժողովի 
պատգամավորի կարգավիճակի իրավական կարգավորման ընդհանուր 
հիմնախնդիրները», բաղկացած է երեք պարագրաֆներից: 

«Պատգամավորի իրավական կարգավիճակի հասկացությունը և 
կառուցվածքը» վերտառությամբ առաջին պարագրաֆում բացահայտվում են 
ատենախոսության տեսական հիմք հանդիսացող պատգամավոր, 
կարգավիճակ, իրավական կարգավիճակ և այլ եզրույթների 
բովանդակությունն ու պատգամավորի իրավական կարգավիճակի 
կառուցվածքը, հիմնավորվում է պատգամավորի կարգավիճակին վերաբերող 
բոլոր իրավական նորմերի մեկ միասնական ամբողջական իրավական 
ակտում, այն է` «Պատգամավորի կարգավիճակի մասին» ՀՀ օրենքում 
համախմբելու անհրաժեշտությունը: 

«ՀՀ Ազգային ժողովի պատգամավորի մանդատի բնույթը և իրավական 
կարգավորման հիմնախնդիրները» վերտառությամբ երկրորդ պարագրաֆում 
ընդգծվում է, որ պատգամավորի մանդատի բնույթից էապես կախված են նրա 
իրավական կարգավիճակի մյուս տարրերի առկայությունը, ծավալը և բնորոշ 
հատկանիշները: Այդ պարագրաֆում արտացոլվում են պատգամավորի 
մանդատի ավանդական տարատեսակների` ազատ և հրամայական 
մանդատների ծագման պատմությունը և մանդատի յուրաքանչյուր 
տարատեսակին բնորոշ հատկանիշները, դրական և բացասական գծերը: 
Նշվում է, որ ժամանակակից երկրների բացարձակ մեծամասնությունն 
ընդունում է պատգամավորի ազատ մանդատը, քանզի այն հրամայական 
մանդատի հետ համեմատած համարվում է առավել ժողովրդավարական: 
Հիմնավորվում է, որ ժամանակակից ժողովրդական ներկայացուցչության 
պայմաններում ազատ և հրամայական մանդատների հետ միասին հարկ է 
տարբերակել պատգամավորական մանդատի մեկ այլ տարատեսակ` 
կուսակցական մանդատ, որն ունի իր առանձնահատկությունները, ինչպես 
նաև դրական և բացասական գծերը: 

Հաշվի առնելով հարցի առավել կարևորությունն ու էական լինելը` 
նպատակահարմար է համարվում ՀՀ Սահմանադրությամբ ամրագրել, թե որ 
ընտրական համակարգով են ընտրվելու պատգամավորները: Ըստ այդմ, 
կորոշվի նաև, թե ինչպիսի մանդատով են օժտված լինելու 
պատգամավորները: Համամասնական ընտրակարգի այնպիսի տարբերակի 
ամրագրման դեպքում, երբ ընտրողը ձայնը տալիս է որևէ քաղաքական ուժի` 
առանձին դիրքորոշում չարտահայտելով կուսակցության համամասնական 
ընտրական ցուցակներում ներկայացված թեկնածուների վերաբերյալ, 
առաջարկվում է պատգամավորի լիազորությունների դադարման լրացուցիչ 
հիմք նախատեսել, ինչը պայմանավորված է կուսակցական մանդատի 
առանձնահատկություններով:   
  «ՀՀ Ազգային ժողովի պատգամավորի լիազորությունների ծագման, 
դադարման և ժամկետի իրավական կարգավորման հիմնախնդիրները» 
վերտառությամբ երրորդ պարագրաֆում պարզաբանվում է պատգամավորի 
ոչընտրելիության և անհամատեղելիության սկզբունքների բովանդակությունը 
և նշանակությունը: 

Ուշադրություն է դարձվում է այն հանգամանքին, որ ՀՀ Ազգային ժողովի 
պատգամավորների լիազորության ծագման հարցում բացակայում է 
օրենսդրական որոշակիությունը. որևէ իրավական ակտում չի նշվում, թե որ 
պահից են սկսվում պատգամավորի լիազորությունները: Միևնույն ժամանակ 
կարևորվում է պատգամավորի լիազորությունների ծագման պահի 
իրավական կարգավորման նշանակությունը, և նպատակահարմար է 
համարվում ՀՀ Սահմանադրությամբ, իսկ մինչև Սահմանադրության մեջ 
փոփոխություններ կատարելն օրենքի մակարդակով ամրագրել. 
«Պատգամավորը պաշտոնն ստանձնում է օրենքով սահմանված կարգով` 
Ազգային ժողովի նիստում, ժողովրդին տրված հետևյալ երդմամբ. «…»»: 

Այս պարագրաֆում քննարկվում են նաև պատգամավորի 
լիազորությունների դադարման հիմքերը և կարգը: Առաջարկվում է 
ամբողջական դարձնել ՀՀ Սահմանադրության 67-րդ հոդվածում թվարկված 
պատգամավորի լիազորությունների դադարման հիմքերը` նախատեսելով 
նաև պատգամավորի գրանցումը չեղյալ հայտարարելու մասին 
Սահմանադրական դատարանի որոշումը, պատգամավորի մահվան փաստը, 
պատգամավորի` այլ երկրի քաղաքացիություն ձեռք բերելու հանգամանքը: 
Մանրամասն վերլուծվում է կուսակցական պատկանելության փոփոխության 
հետևանքով պատգամավորի մանդատի գործողության դադարման 
հիմնախնդիրը և մատնանշվում համապատասխան իրավական 
կարգավորումներ:  

Ուսումնասիրության արդյունքում հեղինակը գալիս է այն 
եզրահանգման, որ պատգամավորի լիազորությունների ժամկետը պետք է 
լինի ոչ շատ երկար, ոչ շատ կարճ, այլ` հնարավորինս հավասարակշռված: 

Ատենախոսության երկրորդ գլուխը կոչվում է «ՀՀ Ազգային ժողովի 
պատգամավորի իրավունքների, պարտականությունների և 
պատասխանատվության իրավական կարգավորման հիմնախնդիրները» և 
բաղկացած է երկու պարագրաֆից:  

«ՀՀ Ազգային ժողովի պատգամավորի իրավունքների իրավական 
կարգավորման հիմնախնդիրները» վերտառությամբ առաջին պարագրաֆում 
տարբեր չափանիշներով իրականացվում է պատգամավորի իրավունքների 
դասակարգում:  

Այնուհետև քննարկվում է պատգամավորի իրավունքների առանցքը 
կազմող օրենսդրական նախաձեռնության իրավունքը: Միևնույն ժամանակ 
օրենսդրական նախաձեռնության իրավունքը տարբերակվում է օրենսդրական 
նախաձեռնության սուբյեկտի իրավունքներից: Օրենսդրական 
նախաձեռնության սուբյեկտի իրավունքներից հատկապես ուշադրություն է 
դարձվում պատգամավորի կողմից իր իսկ ներկայացրած օրենսդրական 
նախաձեռնության հետկանչման իրավունքին: Առաջարկվում է 
սահմանափակել ներկայացված օրենքի նախագծից հրաժարվելու 
պատգամավորների իրավունքը` ամրագրելով, որ այն կարող է հետ վերցվել 
մինչև Ազգային ժողովի կողմից երկրորդ ընթերցմամբ ընդունվելը: 
Նպատակահարմար է համարվում նախատեսել կառուցակարգ, համաձայն 
որի պատգամավորը կարող է իր ներկայացրած օրենսդրական 
նախաձեռնությունը գրավոր համաձայնությամբ փոխանցել մեկ այլ 
պատգամավորի: 

Ոչ պակաս կարևոր են պատգամավորի իրավունքները 
կառավարության գործունեության վերահսկողության ոլորտում: Դրանք 
նույնպես քննարկման առարկա են դարձվում ատենախոսությունում: 
Պարզաբանվում է պատգամավորի հարցերի դերը և նշանակությունը: 
Առաջարկվում է որոշակի թվով պատգամավորների ևս հնարավորություն 
տալ կառավարությանը ներկայացնելու հարցապնդում, իսկ հարցապնդման 
հեղինակներին դրա քննարկման արդյունքում ՀՀ Սահմանադրության 84-րդ 
հոդվածով սահմանված կարգով ներկայացնելու կառավարությանն 
անվստահություն հայտնելու մասին որոշման նախագիծ: Անդրադարձ է 
կատարվում նաև պատգամավորի մյուս իրավունքներին, այն է` ՀՀ 
կառավարությանն անվստահություն հայտնելու հարց հարուցելու, ՀՀ 
կառավարության դռնբաց նիստերին ներկա գտնվելու, ՀՀ վերահսկիչ պալատի 

խորհրդի նիստերին մասնակցելու, առանց հատուկ թույլտվության պատիժը 
կրելու վայրեր, ձերբակալվածներին և կալանավորվածներին պահելու վայրեր 
անարգել մուտքի և ելքի իրավունքներին և այլն: 

«ՀՀ Ազգային ժողովի պատգամավորի պարտականությունների և 
պատասխանատվության իրավական կարգավորման հիմնախնդիրները» 
վերտառությամբ երկրորդ պարագրաֆում նշվում է, որ պատգամավորի 
պարտականությունները և պատասխանատվությունը սերտորեն 
փոխկապակցված են միմյանց: Պատգամավորի իրավական 
պատասխանատվությունը դիտարկվում է որպես համապատասխան 
պարտականությունների պատշաճ կատարման հիմնական երաշխիքներից 
մեկը։ Հիմնավորվում է, որ հրամայական մանդատի բացակայությունն 
ամենևին էլ չի նշանակում, որ պատգամավորը բացարձակ անկախ է կամ 
պատասխանատու չէ իր վարքագծով, քանի որ պատասխանատվությունը 
ամենևին էլ չի սահմանափակվում միայն հաշվետու լինելով և հետ կանչվելու 
հնարավորությամբ։ 

Պատգամավորի իրավական կարգավիճակի առանցքային տարրերից է 
համարվում մշտական հանձնաժողովի կազմում ընդգրկվելը, օրենքով 
սահմանված կարգով ՀՀ Ազգային ժողովի նիստերին, ՀՀ Ազգային ժողովի այն 
հանձնաժողովների, ենթահանձնաժողովների, աշխատանքային խմբերի 
նիստերին և այն հանձնաժողովների կազմակերպած լսումներին մասնակցելու 
պարտականությունը, որոնց կազմում ընդգրկված է նա, քանզի հենց այդտեղ 
են քննարկումներ ծավալվում և վերջնական որոշումներ կայացվում բոլոր 
կարևոր հարցերի վերաբերյալ, որոնց լուծմանն է ուղղված պատգամավորի 
ամբողջ գործունեությունը։ Ներկայացվում են նաև այդ պարտականության 
չկատարման դեպքում կիրառման ենթակա հնարավոր 
պատասխանատվության միջոցները և դրանց իրավական կարգավորման 
հիմնախնդիրները: 

Պատգամավորի կարևոր պարտականություն է դիտարկվում 
պատգամավորական էթիկայի կանոններին հետևելը և դրանք պահպանելը: 
Նշվում է, որ կախված խորհրդարանական զարգացման և 
ժողովրդավարության մակարդակից վարքագծի կանոնների շրջանակը և 
բովանդակությունը էապես տարբերվում է: Ընդունվում է, որ ազգային 
մոտեցումների բազմազանությունն առկա է նաև խորհրդարանական էթիկայի 
կանոնների նկատմամբ հսկողություն իրականացնող կառույցների և էթիկայի 
նորմերի խախտման դեպքում տուժամիջոցների կիրառման հարցում: 
Արտացոլվում է «Ազգային ժողովի կանոնակարգ» ՀՀ օրենքում ամրագրված 
պատգամավորի էթիկայի կանոնները և էթիկայի հանձնաժողովի ստեղծման 

կարգն ու լիազորությունները: Ուշադրություն է դարձվում հատկապես 
շահերի բախման հետ կապված իրավական կարգավորման 
հիմնախնդիրներին:  

Քննարկվում է նաև պատգամավորի կողմից խորհրդարանի ներքին 
կարգապահական կանոնները պահպանելու պարտականությունը, ինչպես 
նաև դրա չկատարման կամ ոչ պատշաճ կատարման համար կիրառվող 
պատասխանատվության միջոցները: Ներկայացվում է պատգամավորի այլ, 
մասնավորապես, ՀՀ Ազգային ժողովի նստավայրի տարածքում և շենքում 
գործող անվտանգության կանոնները պահպանելու, քաղաքացիներից 
ստացված առաջարկություններն ուսումնասիրելու և դիմումներին 
պատասխանելու պարտականությունները ևս: 

Ատենախոսության երրորդ գլուխը կրում է «ՀՀ Ազգային ժողովի 
պատգամավորի գործունեության երաշխիքների իրավական կարգավորման 
հիմնախնդիրը» վերտառությունը և բաղկացած է երկու պարագրաֆից:  

Նախ տրվում է պատգամավորի գործունեության երաշխիքների 
հասկացությունը, պարզաբանվում է դրանց դերը և նշանակությունը: 
Առանձնացվում է պատգամավորի գործունեության երաշխիքներին բնորոշ 
գծերը, ինչը հնարավորություն է տալիս տարբերակել գործունեության 
երաշխիքներն այլ ինստիտուտներից: Ներկայացվում են պատգամավորի 
գործունեության երաշխիքների դասակարգումներն ու համարվում, որ դրանք 
ունեն պայմանական բնույթ և հիմնականում իրականցվում են կոնկրետ 
աշխատանքի ուսումնասիրությունը հեշտացնելու նպատակով: 

«ՀՀ Ազգային ժողովի պատգամավորի գործունեության 
կազմակերպական և սոցիալ-տնտեսական երաշխիքների իրավական 
կարգավորման հիմնախնդիրները» վերտառությամբ առաջին պարագրաֆում 
ընդգծվում է, որ պատգամավորի գործունեության կազմակերպական 
երաշխիքները կապված են առավելապես տարբեր տեսակի պետական և ոչ 
պետական մարմինների հետ, որոնց օրենսդրությունը պարտավորեցնում է 
աջակցել, օժանդակել պատգամավորին իր գործունեությունն 
իրականացնելիս: Հատկապես կարևորվում է ՀՀ Ազգային ժողովի 
աշխատակազմի դերը պատգամավորի լիազորությունների իրականացմանն 
օժանդակելու հարցում: Պատգամավորի գործունեության 
արդյունավետության ապահովման հարցում առանձնահատուկ 
նշանակություն է տրվում պատգամավորի օգնականի ինստիտուտի 
առկայությանը:  

Պատգմավորի գործունեության սոցիալ-տնտեսական երաշխիքների մեջ 
առաջնային է համարվում խորհրդարանական գործունեության համար 

վարձատրություն ստանալը: Առաջարկվում է մշակել պատգամավորի 
վարձատրության գործուն կառուցակարգ, որն իր մեջ կպարունակի հստակ 
տնտեսական և այլ չափանիշներ, որոնց հիման վրա կհաշվարկվի 
պատգամավորի վարձատրությունը:  

Ներկայացվում են պատգամավորի գործունեության կազմակերպական 
և սոցիալ-տնտեսական այլ երաշխիքներ ևս: 

«Խորհրդարանական արտոնությունների իրավական կարգավորման 
հիմնախնդիրները Հայաստանի Հանրապետությունում» վերտառությամբ 
երկրորդ պարագրաֆում խորհրդարանական արտոնությունները 
դիտարկվում են որպես իրավունքների և առավելությունների ամբողջություն, 
որոնք տրվում են խորհրդարանին` իր և իր անդամների սահմանադրական 
լիազորությունների առավել արդյունավետ և անարգել իրականացման 
համար: Այդ արտոնություններից ատենախոսությունում մանրամասն 
քննարկվում են պատասխանատվություն չկրելու խորհրդարանական 
սկզբունքը և խորհրդարանական անձեռնմխելիությունը:  

Պատասխանատվություն չկրելու խորհրդարանական սկզբունքի 
համաձայն արգելվում է պատգամավորի հետապնդումը բոլոր այն 
գործողությունների համար, որոնք կատարվել են նրա կողմից իր 
պատգամավորական պարտականությունները կատարելիս: Այս կանոնից 
բացառություն է պատգամավորին կարգապահական պատասխանատվության 
ենթարկելը, ինչը չի հակասում, ընդհանրապես, խորհրդարանական 
արտոնությունների և, մասնավորապես, պատասխանատվություն չկրելու 
ինստիտուտի նպատակներին և սկզբունքներին, այլ, ընդհակառակը, կոչված է 
ապահովելու խորհրդարանի բնականոն գործունեությունը:  

Պատասխանատվություն չկրելու ինստիտուտի էությունը լիովին 
հասկանալու համար անդրադարձ է կատարվում դրա ծագման ակունքներին: 
Ուսումնասիրվում է այդ սկզբունքի առանձնահատկությունները տարբեր 
երկրներում: Վերլուծվում է ՀՀ Սահմանադրությամբ ամրագրված 
պատասխանատվություն չկրելու սկզբունքի բովանդակությունը և 
ներկայացվում դրա բարեփոխմանն ուղղված գիտականորեն հիմնավորված 
առաջարկություններ: 

Խորհրդարանական անձեռնմխելիության բովանդակությունը հանգում է 
նրան, որ պատգամավորն առանց խորհրդարանի կամ նրա ղեկավար մարմնի 
համաձայնության չի կարող զրկվել անձնական ազատությունից կամ 
ենթարկվել պատասխանատվության, բացառությամբ այն դեպքերի, երբ նա 
ձերբակալվում է հանցագործության կատարման պահին:  

Նշվում է, որ անձեռնմխելիությունն անհատական արտոնություն չէ, այլ 
հանդիսանում է խորհրդարանի սուբյեկտիվ իրավունքը և ունի հանրային 
իրավական բնույթ: Հիմնավորվում է, որ պատգամավորը չի կարող 
հրաժարվել անձեռնմխելիությունից, քանի որ դա նրա սուբյեկտիվ իրավունքը 
չէ, այլ իրենից ներկայացնում է պատգմավորի կարգավիճակի առանձին 
տարր, գործունեության կարևոր իրավական երաշխիք:  

Նկարագրվում է խորհրդարանական անձեռնմխելիության իրավական 
կարգավորման առանձնահատկությունները ժամանակակից երկրների 
սահմանադրություններում: 

 Քննարկվում է ՀՀ Սահմանադրությամբ ամրագրված խորհրդարանական 
անձեռնմխելիության այն դրույթը, որի համաձայն պատգամավորին չի կարելի 
որպես մեղադրյալ ներգրավել, կալանավորել կամ նրա նկատմամբ դատական 
կարգով վարչական պատասխանատվության ենթարկելու հարց հարուցել 
առանց Ազգային ժողովի համաձայնության:  

Վերլուծության արդյունքում եզրահանգում է կատարվում, որ 
պատգամավորին որպես մեղադրյալ ներգրավելը չի խոչընդոտի նրա 
խորհրդարանական գործունեությանը: Միևնույն ժամանակ ընդունվում է, որ 
եթե ՀՀ Սահմանադրությունից բացառվի պատգամավորին որպես մեղադրյալ 
ներգրավելու համար Ազգային ժողովի համաձայնությունն ստանալու 
պահանջը, ապա այնպես կստացվի, որ դատարանը կարող է առանց Ազգային 
ժողովի համաձայնության պատգամավորին դատապարտել ընդհուպ մինչև 
ազատազրկման (ինչի հետևանքով ՀՀ Սահմանադրության 67-րդ հոդվածի 
համաձայն նրա լիազորությունները կդադարեն), և դեռևս չկայացած, 
չկայունացած և չզարգացած իրավական և ժողովրդավարական համակարգի 
պայմաններում պատգամավորը կարող է դատապարտվել քաղաքական 
շարժառիթներով` ենթարկվելով կամայական և անհիմն հետապնդումների: 
Այդ իսկ պատճառով առաջարկվում է խորհրդարանական 
անձեռնմխելիությունից զրկելու հարցը որպես մեղադրյալ ներգրավելու 
պահից տեղափոխել գործը դատարանին հանձնելու պահը, ինչը 
հնարավորություն կտա Ազգային ժողովին պատգամավորին 
անձեռնմխելիությունից զրկելու հարցի վերաբերյալ ավելի հիմնավորված 
որոշում կայացնել, քանզի պատգամավորին որպես մեղադրյալ ներգրավելու 
պահից մինչև գործը դատարանին հանձնելն իրավապահ մարմինները կարող 
են բացահայտել բազմաթիվ փաստեր և ձեռք բերել նոր ապացույցներ: 

Հիմնավորվում է, որ ՀՀ Ազգային ժողովից պատգամավորի նկատմամբ 
դատական կարգով վարչական պատասխանատվության ենթարկելու հարց 
հարուցելու համաձայնություն ստանալը ներկայումս ոչ արդիական, 

անարդյունավետ և անկենսունակ է ու չի բխում խորհրդարանական 
անձեռնմխելիության նշանակությունից նաև հետևյալ պատճառներով. 

1. Մինչև 2006 թվականի դեկտեմբերի 16-ը պատգամավորը վարչական 
իրավախախտման համար դատական կարգով կարող էր ենթարկվել մինչև 15 
օր վարչական կալանքի և զրկվել անձնական ազատությունից, ինչի 
հետևանքով կխոչընդոտվեր նրա խորհրդարանական գործունեությունը: 
Ուստի, վարչական կալանքի ինստիտուտի առկայության պարագայում նշված 
դրույթի ամրագրումն ինչ-որ տեղ արդարացված էր: Բայց ներկայիս 
իրավիճակում, երբ վարչական կալանքի ինստիտուտը բացակայում է, և ՀՀ 
Սահմանադրության 16-րդ հոդվածն ուղղակի արգելք է հանդիսանում 
օրենսդրությամբ դրա վերականգման համար, այդ դրույթը չի բխում 
խորհրդարանական անձեռնմխելիության առաջնային նշանակությունից` 
կանխել պատգամավորի սահմանադրական լիազորությունների 
իրականացման հնարավոր ֆիզիկական արգելքները: 

2. ՀՀ Սահմանադրության այդ նորմի առկայությունը չի բխում նաև 
անձեռնմխելիության մյուս նշանակությունից` պաշտպանել 
պատգամավորներին քաղաքական շարժառիթներով, կամայական կամ 
անհիմն հետապնդումներից: Այդ առումով անպատասխան հարց է 
առաջանում` ինչու՞ պետք է խորհրդարանը համաձայնություն տա 
պատգամավորին դատական կարգով վարչական պատասխանատվություն 
ենթարկելու հարց հարուցելուն, իսկ արտադատական կարգով վարչական 
պատասխանատվություն ենթարկելուն` ոչ: ՉԷ՞ որ դատարանը համարվում է 
ավելի պրոֆեսիոնալ մարմին, քան վարչական պատասխանատվության 
ենթարկելու իրավունք ունեցող մյուս սուբյեկտները: Չէ՞ որ ՀՀ 
Սահմանադրության 97-րդ հոդվածի համաձայն արդարադատություն 
իրականացնելիս դատավորն անկախ է և ենթարկվում է միայն 
Սահմանադրությանը և օրենքին, մինչդեռ վարչական 
պատասխանատվություն կիրառող մյուս սուբյեկտներն զգալիորեն կախված 
են գործադիր իշխանությունից կամ ուղղակիորեն մտնում են գործադիր 
իշխանության մեջ: Բացի այդ, թե Սահմանադրությամբ և թե գործող 
օրենսգրքում ամրագրված չէ կամ դրանցից չի բխում, ինչպես նաև գիտական 
գրականության մեջ հիմնավորված չէ որևէ չափանիշ, որոնցով 
պայմանավորված որոշակի իրավախախտումների համար պետք է դատական 
կարգով վարչական պատասխանատվության միջոցներ կիրառել, իսկ 
մյուսների համար` արտադատական կարգով: Եթե որպես չափանիշ 
սահմանվեր, օրինակ, պատժի խստությունը կամ այլ իրավական 
հետևանքներ, միգուցե այդ պարագայում Սահմանադրության նշված դրույթը 



20 

կբխեր պատգամավորին քաղաքական շարժառիթներով, կամայական կամ 
անհիմն հետապնդումներից պաշտպանելու նշանակությունից: 

 Նպատակահարմար է համարվում ՀՀ Սահմանադրության մեջ 
նախատեսել դրույթ, համաձայն որի առանց Ազգային ժողովի 
համաձայնության պատգամավորը ոչ միայն չի կարող կալանավորվել, այլ 
նաև ցանկացած այլ կերպ զրկվել անձնական ազատությունից (բացառությամբ 
ՀՀ Սահմանադրության 66-րդ հոդվածի 4-րդ մասով նախատեսված դեպքի): 

Առաջարկվում է որպես խորհրդարանական արտոնություն 
պատգամավորին իրավունք վերապահել իր լիազորությունների ժամկետում և 
դրանից հետո հրաժարվել վկայություն տալ գործի այն փաստերի վերաբերյալ, 
որոնք նրան հայտնի են դարձել իր գործառույթներն իրականացնելիս: 

Եզրակացությունում հեղինակը, կարևորելով պատգամավորի և Ազգային 
Ժողովի լիազորությունների արդյունավետ իրականացման հարցում 
պատգամավորի կարգավիճակի առավել պատշաճ իրավական կարգավորման 
նշանակությունը, պատգամավորի իրավական կարգավիճակի հասկացության 
և կառուցվածքի, պատգամավորի մանդատի բնույթի և իրավական 
կարգավորման, նրա լիազորությունների ծագման, դադարման և ժամկետի, 
իրավունքների, պարտականությունների և պատասխանատվության, 
գործունեության երաշխիքների իրավական կարգավորման հիմնախնդիրների 
ուսումնասիրության արդյունքում կատարել է տեսական և գործնական 
նշանակություն ունեցող հետևյալ հիմնական եզրահանգումներն ու 
առաջարկությունները. 

1. ՀՀ Սահմանադրության 65-րդ հոդվածի 3-րդ մասի համաձայն` 
պատգամավորի կարգավիճակը և գործունեության երաշխիքները 
սահմանվում են Սահմանադրությամբ և օրենքով: Փաստորեն, ՀՀ 
Սահմանադրությունը պատգամավորի գործունեության երաշխիքները չի 
դիտարկում որպես նրա կարգավիճակի բաղկացուցիչ տարր: Մինչդեռ 
ներկայումս իրավաբանական գրականության մեջ գրեթե միաձայն ընդունված 
է, որ պատգամավորի գործունեության երաշխիքները համարվում են նրա 
կարգավիճակի անբաժանելի տարրը: Ճիշտ կլինի հետևել գիտության մեջ 
առավելապես ընդունված մոտեցմանը և դրան համահունչ ՀՀ 
Սահմանադրության 65-րդ հոդվածի 3-րդ մասը ձևակերպել այսպես. 
«Պատգամավորի կարգավիճակը սահմանվում է Սահմանադրությամբ և 
օրենքով»: 

2. Նպատակահարմար է պատգամավորի կարգավիճակին վերաբերող 
բոլոր իրավական նորմերը համախմբել մեկ միասնական ամբողջական 
իրավական ակտում, այն է` «Պատգամավորի կարգավիճակի մասին» ՀՀ 

օրենքում, քանզի իրավական նորմերի նշանակությունը լավագույնս կարող է 
դրսևորվել միայն համապատասխան իրավական ինստիտուտի այլ նորմերի 
հետ որպես ամբողջական համակարգ մեկ իրավական ակտում ամրագրման 
պարագայում: Միայն համակարգված նորմերը կարող են լուծել արդյունավետ 
իրավական կարգավորման խնդիրը:  

3. Բազմաթիվ երկրների սահմանադրաիրավական պրակտիկան վկայում 
է, որ ընտրական օրենսդրությամբ նախատեսված համամասնական 
ընտրակարգը կարող է լինել նաև այնպիսին, որ ընտրողը քվեարկում է 
հօգուտ որևէ քաղաքական ուժի` նրա քաղաքական կողմնորոշումների ու 
հանրությանը ներկայացրած ծրագրային մոտեցումների հիման վրա` 
առանձին դիրքորոշում չարտահայտելով կուսակցության համամասնական 
ընտրական ցուցակներում ներկայացված անձանց վերաբերյալ: Այս 
պարագայում չի կարելի պատգամավորական մանդատը դասակարգել 
ազատի և հրամայականի, քանի որ նման դասակարգման հիմքում ընկած է 
ընտրողների և վերջիններիս կողմից ընտրված պատգամավորների միջև եղած 
հարաբերությունների իրավական բնույթը, իսկ նշված դեպքում 
հարաբերություններ առաջանում են, ոչ թե կոնկրետ պատգամավորի և 
ընտրողների միջև, այլ վերջիններիս և կոնկրետ կուսակցության միջև: Նշված 
ընտրական համակարգով ընտրված պատգամավորների մանդատը, կարծում 
ենք, ճիշտ կլինի անվանել պարզապես կուսակցական մանդատ, որն ունի իր 
առանձնահատկությունները, ինչպես նաև դրական և բացասական գծերը:  

4. Հաշվի առնելով հարցի առավել կարևորությունն ու էական լինելը` 
նպատակահարմար է ՀՀ Սահմանադրությամբ ամրագրել, թե որ ընտրական 
համակարգով են ընտրվելու պատգամավորները: 

Ըստ այդմ, եթե ամրագրվի, որ պատգամավորներն ընտրվելու են 
մեծամասնական ընտրական համակարգով կամ համամասնական 
ընտրակարգի այնպիսի տարբերակով, որի դեպքում ընտրողը ձայնը տալիս է 
որևէ քաղաքական ուժի` առանձին դիրքորոշում արտահայտելով 
կուսակցության համամասնական ընտրական ցուցակներում ներկայացված 
թեկնածուների վերաբերյալ, ապա հարկավոր կլինի պահպանել ՀՀ 
Սահմանադրության 66-րդ հոդվածի առաջին պարբերության այն դրույթի 
բովանդակությունը, որի համաձայն պատգամավորը կաշկանդված չէ 
հրամայական մանդատով, առաջնորդվում է իր խղճով և համոզմունքներով: 
Միաժամանակ հարկ է ՀՀ Սահմանադրության մեջ հստակեցնել 
պատգամավորի մանդատի հատկանիշները: Մասնավորապես, 
նպատակահարմար է ՀՀ Սահմանադրության 66-րդ հոդվածի առաջին 

պարբերության ձևակերպման մեջ նախատեսել այսպիսի դրույթ. 
«Պատգամավորը ներկայացնում է ողջ ժողովրդին»:  

Համամասնական ընտրակարգի այնպիսի տարբերակի ամրագրման 
դեպքում, երբ ընտրողը ձայնը տալիս է որևէ քաղաքական ուժի` առանձին 
դիրքորոշում չարտահայտելով կուսակցության համամասնական ընտրական 
ցուցակներում ներկայացված թեկնածուների վերաբերյալ, ՀՀ 
Սահմանադրության 66-րդ հոդվածի առաջին պարբերության վերոհիշյալ 
դրույթը պարզապես կորցնում է իր նշանակությունը, հետևաբար անհրաժեշտ 
կլինի այն բացառել Սահմանադրությունից: Այս համակարգի նախատեսման 
դեպքում առաջարկվում է պատգամավորի լիազորությունների դադարման 
լրացուցիչ հիմք սահմանել: 

Եթե ամրագրվեն տարբեր համակարգեր պատգամավորների տարբեր 
քանակների ընտրության համար, անհրաժեշտ կլինի առանձին նշել 
յուրաքանչյուր համակարգով ընտրված պատգամավորների մանդատի 
բնույթը:  

5. ՀՀ Սահմանադրության 65-րդ հոդվածը սահմանում է. «Պատգամավորը 
չի կարող զբաղվել ձեռնարկատիրական գործունեությամբ, զբաղեցնել 
պաշտոն պետական կամ տեղական ինքնակառավարման մարմիններում կամ 
առևտրային կազմակերպություններում, կատարել այլ վճարովի աշխատանք, 
բացի գիտական, մանկավարժական և ստեղծագործական աշխատանքից»: 
Ընդհանուր առմամբ, ողջունելի է ՀՀ Սահմանադրությունում 
անհամատեղելիության սկզբունքի ամրագրումը և օրենքներում դրա 
մանրամասն կարգավորումը: Դա ամուր իրավական հիմք է հանդիսանում 
պրոֆեսիոնալ խորհրդարանի ստեղծման և կայացման համար: Սակայն պետք 
է նշել, որ չնայած իրավական կարգավորումն էական դեր է խաղում պրակտիկ 
քաղաքականության արդյունավետության հարցում, այնուամենայնիվ, չպետք 
է թերագնահատել երկրում առկա իրավական մշակույթի և քաղաքական 
կամքի նշանակությունը: Հենց քաղաքական կամքի և իրավական բավարար 
մշակույթի բացակայության պատճառով է, որ ներկայումս ՀՀ Ազգային ժողովի 
պատգամավորների մի մասը բավականին հաջողակ գործարարներ են, 
չնայած ՀՀ Սահմանադրությամբ արգելվում է պատգամավորական մանդատի 
համատեղումը ձեռնարկատիրական գործունեության հետ: 

6. Հաշվի առնելով պատգամավորի լիազորությունների ծագման պահի 
գործնական կարևորությունը` առաջարկում ենք հստակեցնել այն և ՀՀ 
Սահմանադրությամբ, իսկ մինչև ՀՀ Սահմանադրության մեջ 
փոփոխություններ կատարելն օրենքի մակարդակով ամրագրել. 

«Պատգամավորը պաշտոնն ստանձնում է օրենքով սահմանված կարգով` 
Ազգային ժողովի նիստում, ժողովրդին տրված հետևյալ երդմամբ.«…»»:  

7. Անհրաժեշտ է ՀՀ Սահմանադրության 67-րդ հոդվածում ամբողջական 
դարձնել պատգամավորի լիազորությունների դադարման հիմքերը` 
նախատեսելով նաև. 

- պատգամավորի գրանցումը չեղյալ հայտարարելու մասին 
Սահմանադրական դատարանի որոշումը, 

- պատգամավորի մահվան փաստը, 
- պատգամավորի` այլ երկրի քաղաքացիություն ձեռք բերելու 

հանգամանքը:  
Եթե ՀՀ Սահմանադրությամբ ամրագրվի պատգամավորների 

ընտրության համամասնական ընտրակարգի այնպիսի տարբերակ, երբ 
ընտրողը ձայնը տալիս է որևէ քաղաքական ուժի` առանձին դիրքորոշում 
չարտահայտելով կուսակցության համամասնական ընտրական 
ցուցակներում ներկայացված թեկնածուների վերաբերյալ, հարկավոր կլինի 
պատգամավորի լիազորությունների դադարման լրացուցիչ հիմք նախատեսել: 
Առաջարկում ենք այն ձևակերպել հետևյալ կերպ. 

«Պատգամավորի լիազորությունները դադարում են, եթե նա դուրս է եկել 
կամ հեռացվել է այն կուսակցությունից, որի ընտրական ցուցակով դարձել է 
պատգամավոր: Կուսակցությունների դաշինքի դեպքում պատգամավորի 
լիազորությունները դադարում են, եթե նա դուրս է եկել կամ հեռացվել 
դաշինքը կազմող կուսակցությունից:  

Եթե կուսակցության ընտրական ցուցակով (կուսակցությունների 
դաշինքի ընտրական ցուցակով) պատգամավոր է ընտրվել այդ 
կուսակցության անդամ չհանդիսացող (կուսակցությունների դաշինքի 
դեպքում` կուսակցությունների դաշինքում ընդգրկված որևէ կուսակցության 
անդամ չհանդիսացող) անձը, համապատասխան կուսակցության ղեկավար 
մարմինը (կուսակցությունների դաշինքի դեպքում` բոլոր 
կուսակցությունների ղեկավար մարմինները միաժամանակ) կարող է (են) 
որոշում կայացնել պատգամավորին խմբակցությունից հեռացնելու և նրա 
լիազորությունները դադարեցնելու մասին: Ընդ որում, պատգամավորը կարող 
է հեռացվել խմբակցությունից, եթե նա կատարել է այնպիսի 
գործողություններ, որոնք հիմք կլինեին պատգամավորին հեռացնելու տվյալ 
խմբակցությունը կազմող կուսակցությունից (կուսակցությունների դաշինքի 
մաս կազմող կուսակցությունից), եթե նա լիներ այդ կուսակցության անդամ:  

Պատգամավորն իրավունք ունի կուսակցությունից կամ 
խմբակցությունից իրեն հեռացնելու մասին որոշումները բողոքարկել ՀՀ 
սահմանադրական դատարան»: 

8. Այն դեպքերում, երբ պատգամավորը բացակայելուց առաջ կամ 
քվեարկությունից հետո կամ հերթական նստաշրջանի ավարտից հետո 
օրենքով սահմանված որոշակի ժամանակահատվածում իր բացակայության 
պատճառի մասին տեղեկացնում է ՀՀ Ազգային ժողովի նախագահին 
(«Ազգային ժողովի կանոնակարգ» ՀՀ օրենքի 3-րդ մասի «ա», «ա1», «ա2», «դ», 
«ե» կետերով չնախատեսված դեպքերում), պատգամավորի մեկ հերթական 
նստաշրջանի ընթացքում քվեարկությունների ավելի քան կեսից բացակայելը 
հարգելի կամ ոչ հարգելի համարելու իրավունքն առաջարկում ենք 
վերապահել Ազգային ժողովին, իսկ էթիկայի հանձնաժողովին լիազորություն 
տալ քննարկելու և եզրակացություն ներկայացնելու ՀՀ Ազգային ժողովին 
նշված հարցի վերաբերյալ:  

9. Առաջարկվում է սահմանափակել ներկայացված օրենքի նախագծից 
հրաժարվելու պատգամավորների լիազորությունը` ամրագրելով, որ այն 
կարող է հետ վերցվել մինչև Ազգային ժողովի կողմից երկրորդ ընթերցմամբ 
ընդունվելը: Միևնույն ժամանակ նպատակահարմար է նախատեսել 
կառուցակարգ, համաձայն որի պատգամավորը կարող է իր ներկայացրած 
օրենսդրական նախաձեռնությունը գրավոր համաձայնությամբ փոխանցել 
մեկ այլ պատգամավորի: Այս դեպքում օրենսդրական նախաձեռնության նոր 
սուբյեկտը կօժտվի նույն լիազորություններով, ինչ օրենսդրական 
նախաձեռնությունն սկզբում ներկայացրած պատգամավորը:  

10. Նպատակահարմար է ՀՀ Սահմանադրությամբ հարցապնդում 
ներկայացնելու իրավունք տրամադրել նաև որոշակի թվով 
պատգամավորների: Միևնույն ժամանակ անհրաժեշտ է հարցապնդման 
հեղինակին իրավունք վերապահել հարցապնդման արդյունքում ՀՀ 
Սահմանադրության 84-րդ հոդվածով սահմանված կարգով կառավարությանն 
անվստահություն հայտնելու մասին որոշման նախագիծ ներկայացնել: 

11. Հրամայական մանդատի վերացման և ազատ մանդատի ընդունման 
հետ միաժամանակ ի հայտ եկավ խորհրդարանի անդամի գրեթե լիակատար 
անպատասխանատվությունը: Մինչդեռ հաշվետու չլինելը և ընտրողներից 
կախվածության բացակայությունն ընդհանրապես չի նշանակում, որ 
պատգամավորը բացարձակ ազատ է կամ անպատասխանատու իր 
վարքագծով, քանի որ պատասխանատվությունը չի սահմանափակվում միայն 
հաշվետու լինելով և հետ կանչվելու հնարավորությամբ: Խնդիրը նրանում է, 
որ ազատ մանդատն ընդունվել է զարգացած ժողովրդավարություն և, 

հատկապես, խորհրդարանական մշակույթ ունեցող երկրներում, որտեղ այն 
չի ընկալվում որպես անսահմանափակ անպատասխանատվություն: 

12. Նպատակահարմար է «Ազգային ժողովի կանոնակարգ» ՀՀ օրենքի 6.1-
րդ հոդվածում նշված էթիկայի կանոնների ցանկում ավելացնել նաև 
խորհրդապահական (կոնֆիդենցիալ) տեղեկատվության բացահայտման 
արգելքը, այսինքն` այն տեղեկատվության, որը հայտնի է դարձել 
պատգամավորներին իրենց պարտականությունների կատարման 
համատեքստում: Միևնույն ժամանակ էթիկայի այդ կանոնի պահպանման 
համար անհրաժեշտ կլինի սահմանել օրենսդրական երաշխիքներ: 
Մասնավորապես, առաջարկում ենք «Ազգային ժողովի կանոնակարգ» ՀՀ 
օրենքի` «Պատգամավորի գործունեության երաշխիքները» վերտառությամբ 7-
րդ հոդվածում կատարել հետևյալ լրացումը. «5.1. Պատգամավորն իր 
լիազորությունների ժամկետում և դրանից հետո կարող է հրաժարվել 
վկայություն տալ գործի այն փաստերի վերաբերյալ, որոնք նրան հայտնի են 
դարձել իր գործառույթներն իրականացնելիս»: 

13. Հստակ թվերի սահմանման միջոցով որոշելով պատգամավորի 
աշխատավարձը` օրենսդիրն, անկասկած, բարդ խնդիրների առաջ է 
կանգնելու դրա հետագա փոփոխման հարցում: Անհրաժեշտ է մշակել 
պատգամավորի վարձատրության գործուն կառուցակարգ, որն իր մեջ 
կպարունակի հստակ տնտեսական և այլ չափանիշներ, որոնց հիման վրա 
կհաշվարկվի պատգամավորի վարձատրությունը:  

14. Առաջարկում ենք ՀՀ Սահմանադրության 66-րդ հոդվածի 2-րդ մասը 
ձևակերպել այսպես. «Պատգամավորն իր պատգամավորական 
լիազորությունների ժամկետում և դրանից հետո չի կարող հետապնդվել և 
պատասխանատվության ենթարկվել պատգամավորի` իր կարգավիճակից 
բխող գործողությունների, այդ թվում հայտնած կարծիքի համար, եթե այն 
զրպարտություն, վիրավորանք կամ այնպիսի արարք չի պարունակում, որոնց 
համար պատասխանատվություն է նախատեսված Հայաստանի 
Հանրապետության օրենսդրությամբ»: 

15. Առաջարկում ենք ՀՀ Սահմանադրության 66-րդ հոդվածի 3-րդ մասը 
ձևակերպել այսպես. «Պատգամավորին չի կարելի կալանավորել կամ այլ 
կերպ զրկել անձնական ազատությունից առանց Ազգային ժողովի 
համաձայնության: Պատգամավորի վերաբերյալ քրեական գործը չի կարող 
հանձնվել դատարանին առանց Ազգային ժողովի համաձայնության»: 

16. Ներկայումս նկատվում է առանձին վարչական իրավախախտումների 
համար բավականին խիստ սանկցիաների նախատեսման միտում: Որոշ 
խախտումների համար անգամ նախատեսված են ավելի խիստ 

տուժամիջոցներ, քան քրեական օրենսգրքով նախատեսված 
պատժամիջոցները: Ընդ որում, այդպիսի իրավախախտումների վերաբերյալ 
գործերի քննությունը և պատասխանատվության միջոցի նշանակումը 
վերապահված չէ դատարանին, հետևաբար դրանք չեն մտնում ՀՀ 
Սահմանադրությամբ նախատեսված անձեռնմխելիության շրջանակների մեջ: 
Ուստի, այդ հոդվածներով նախատեսված խախտումների համար 
պատասխանատվության միջոցի կիրառումը նույնպես կարող է հանդիսանալ 
պատգամավորի նկատմամբ քաղաքական հետապնդման միջոց: Այս և այլ 
խնդիրներից զերծ մնալու համար անհրաժեշտ է կարգավորել 
օրենսդրությունն այն սկզբունքով, որ վարչական իրավախախտումների 
համար չեն կարող կիրառվել ավելի խիստ տուժամիջոցներ, քան 
հանցագործությունների համար: 

 
Ատենախոսության հիմնական դրույթներն արտացոլված են հեղինակի 

հետևյալ հրապարակումներում. 
 

1. «Հայաստանի Հանրապետության Ազգային ժողովի պատգամավորի 
մանդատի էությունը» // Հայ գրատպության 500-ամյակին և ԵՊՀ ՈՒԳԸ 
հիմնադրման 65-ամյակին նվիրված միջազգային գիտաժողովի հոդվածների 
ժողովածու, հատոր 3 (Հասարակական գիտություններ: Իրավագիտություն, 
ժուռնալիստիկա) Երևան, 2013, ԵՊՀ հրատարակչություն, էջեր 191-199, 
2. Ազգային ժողովի պատգամավորի կողմից օրենսդրական 
նախաձեռնությունից հրաժարվելու հետ կապված իրավական ամրագրման 
հիմնախնդիրները Հայաստանի Հանրապետությունում» // Դատական 
իշխանություն, 2013, 10-11 (171-172), Անտարես, էջեր 62-65, 
3. «Խորհրդարանական անձեռնմխելիության իրավական ամրագրման 
հիմնախնդիրները Հայաստանի Հանրապետությունում» // Պետություն և 
իրավունք, 2013, 2-3 (60-61), «ՀՀ իրավաբանների միություն», էջեր 102-110։ 

ПОГОСЯН СЛАВИК 
  

ПРОБЛЕМЫ ПРАВОВОГО РЕГУЛИРОВАНИЯ СТАТУСА ДЕПУТАТА 
НАЦИОНАЛЬНОГО СОБРАНИЯ В РЕСПУБЛИКЕ АРМЕНИЯ 

 
Резюме 

 
Национальное собрание не может эффективно реализовывать свои 

функции, если депутаты не наделены необходимым мандатом, не имеют 
соответствующих полномочий, не обеспечены достаточными гарантиями 
для реализации этих полномочий, не несут адекватной ответственности 
за невыполнение или ненадлежащее выполнение обязательств. 
Настоящая диссертация посвящена комплексному и разностороннему 
анализу именно этих и других не менее важных элементов статуса 
депутата: возникновения, прекращения полномочий и правового 
регулирования срока. 

Из содержания работы становится очевидным, что в настоящее 
время в Республике Армения имеются пока еще полностью не 
раскрытые и не решенные многочисленные проблемы, относящиеся к 
статусу депутата Национального собрания и правовой регуляции его 
структурных элементов, представление научно обоснованных 
предложений, направленных на решение которого может иметь ценное 
научно-практическое значение.  

Объектом исследования являются проблемы правового 
регулирования статуса депутата Национального Собрания в Республике 
Армения.  

Предметом исследования являются различные научные подходы к 
правовому статусу и его структурным элементам членов парламентов, в 
случае двухпалатного парламента – членов нижних палат, основные 
точки зрения, отраженные в теоретических источниках, положения, 
относящиеся к правовому статусу депутата или его отдельным 
структурным элементам, закрепленным в конституциях и текущих 
законах Республики Армения и других стран, постановлениях 
Конституционного суда РА, актах и документах международных 
организаций, проектах законодательных актов. 

Целью исследование является представить практические 
предложения, учитывающие научно обоснованные, испытанные в 
конституционно-правовой практике других стран и учитывающие 

особенности нашей правовой системы, направленные на решение задач 
по правовому регулированию статуса депутата Народного Собрания.  

Для достижения указанных целей выдвинуты следующие задачи: 
выявить содержание являющихся теоретической основой диссертации 
понятий: депутат, статус, правовой статус и др. и структуру правового 
статуса депутата, с целью выявления возможных вариантов решения 
проблем статуса депутата Национального Собрания РА изучить 
правовые акты и конституционно-правовую практику других стран, в 
результате исследования выбрать наилучшие варианты решения 
проблем: учитывая особенности правовой системы Республики Армения, 
представить новые подходы к решению этих проблем, выдвинуть 
конкретные предложения, направленные на их решение.  

В процессе исследования автор использовал различные методы, в 
том числе: исторические, диалектические, аналитические, юридическо-
сравнительные, логико-лингвистические, системно-структурные и др. В 
результате одновременного применения этих методов было возможно 
достичь реализации цели диссертации и решения выдвинутых задач.  

Научная новизна исследования состоит в том, что автор 
обращается к таким проблемам правового регулирования статуса 
депутата Национального Собрания, которые еще не обсуждались по 
выдвинутым в настоящей диссертации аспектом со стороны других 
исследователей. В то же время, автор, обращаясь также к проблемам 
правового регулирования статуса депутата Национального Собрания РА, 
которые были выявлены ранее другими авторами, предлагает новые 
подходы к решению этих проблем, в которых также выражена научная 
новизна диссертации. 

В результате исследования проблем правового регулирования 
статуса депутата Национального Собрания в Республике Армения были 
выдвинут ряд положений, представленных на защиту. 

Основные положения диссертации рассмотрены на заседания 
кафедры конституционного права факультета правоведения ЕГУ и 
отражены в опубликованных автором научных статьях. 

Диссертация состоит из введения, трех глав, содержащих восемь 
параграфов, заключения и списка литературы. 

SLAVIK POGHOSYAN 
 

CHALLENGES LEGAL REGULATION OF RA NATIONAL  
ASSEMBLY MEMBERS’ STATUS 

 
Summary 

 
The National Assembly can not effectively exercise their functions if 

the deputies are not endowed with the necessary mandate, do not have 
proper credentials, are not provided with sufficient guarantees for the 
implementation of these powers, do not carry adequate liability for non-
performance or improper performance of their obligations. The present 
thesis is devoted to the complex and diverse analysis of precisely these 
and other important elements of the status of the deputy: occurrence, the 
termination of authority and legal regulation of the terms. 

It becomes clear from the content of the work that at the present time 
in the Republic of Armenia there are numerous problems, which are not yet 
fully disclosed and solved, related to the status of a deputy of the National 
Assembly and the legal regulation of its structural elements, the 
presentation of evidence-based proposals for the solution of which can 
have a valuable scientific and practical importance. 

The object of the study is the problems of legal regulation of the 
status of the deputy of National Assembly in the Republic of Armenia.  

 The subject of the study are different scientific approaches to the 
legal status and the structural elements of the members of parliament, in 
the case of a bicameral parliament - the members of the lower chambers, 
the basic point of view, reflected in the theoretical sources, the provisions 
relating to the legal status of the deputy or the individual structural 
elements enshrined in the constitutions and the current laws of the 
Republic of Armenia and other countries, decisions of the Constitutional 
Court of Armenia, acts and documents of international organizations, 
projects of legislation. 

The aim of the study is to present practical proposals responding to 
evidence-based, proven in the constitutional jurisprudence of other 
countries and taking into account the features of our legal system to 
address the problems on the legal regulation of the status of a deputy of 
the National Assembly.  

To achieve these objectives the following objectives are presented: 
to identify the contents of which are the theoretical basis of the thesis 
concepts MP status, legal status, etc. , and the structure of the legal status 
of a deputy, in order to identify possible solutions status of a deputy of the 
National Assembly of the Republic of Armenia to examine the legal acts of 
the legal and constitutional the practice of other countries, as a result of 
research to choose the best solutions to the problems: given the 
characteristics of the legal system of the Republic of Armenia to introduce 
new approaches to solving these problems, put forward concrete proposals 
for their solution. 

During the study, the author used a variety of methods, including: 
historical, dialectical, analytical, legal-comparative, logical-linguistic, 
systemic-structural, etc. As a result of the simultaneous application of 
these methods, it was possible to achieve the objective of the dissertation 
and the solutions of tasks put forward. 

The scientific novelty of the study is that the author refers to 
problems of legal regulation of the status of the deputy of the National 
Assembly, which had not yet discussed the charges in this aspect of the 
thesis by other researchers. At the same time, the author, referring also to 
the problems of legal regulation of the status of a deputy of the National 
Assembly of the Republic of Armenia, which have been identified 
previously by other authors, suggests new approaches to address these 
issues, which are also expressed by the scientific novelty of the 
dissertation. 

A study of the problems of legal regulation of the status of the deputy 
of the National Assembly of the Republic of Armenia had made a number 
of positions, represented to defense. 

The main provisions of the thesis were discussed at the meeting of 
the Department of Constitutional Law and the Faculty of Law of Yerevan 
State University and are reflected in the scientific articles published by the 
author. 

The thesis consists of introduction, three chapters, containing eight 
paragraphs, conclusion and bibliography. 

 

 


